
«Ё̄ӈхупыт холта̄л миннэ лё̄ӈх …» потыр охса 

 

Хун туи, То̄рум ва̄рум рēгыӈ хо̄талыт ёхтысыт, хун ня̄рпум, ня̄р ва̄нсы 

ма̄гыӈ атныл по̄ӈк ё̄ӈхи, Апращинья пигрищ о̄ньщис. Мирон нампа о̄йкатэ ты 

накын сака ща̄гтыс, тавēныл нэ̄мхотит со̄тыгнуве ма̄ янитэ̄т а̄тим о̄лс. Ты 

пасныл таквси пора тахыс, тэ̄лы пора миныс ос китыт пиген самын патыс, та 

юи-па̄лт хӯрмит, нилыт пиганен самын па̄тсыт. Тоха Картин рӯт коланылт нила 

иӆпи во̄р-ӯй алнэ хо̄тпат янимаӈк патсыт. Хун а̄гирищит самын патсалсыт, 

Мирон та̄нанылн ос ща̄гтыс, кос общинал нэ̄матыр ӯртныл та̄н ма̄гс ат 

ловиньталвēсыт. Таима̄гыс Мирон ща̄гтым о̄лс, а̄гирищит хурияныл а̄ӈканыл 

хоӆт аньиӈыг о̄лсыт, хун а̄гирищит ё̄мēгт, щар а̄ӈканыл хоӆт, хун а̄гит 

потыртэ̄гыт, щар а̄ӈканыл хурип турсуяныл о̄лэ̄гт. 

А̄гирищит, актуп ма̄нь я̄квет ка̄сыӈ хо̄талт акаг посыӈ я̄н – ӯр во̄рн та 

хартавет. Та̄л-та̄лныл Апращинья янигнувиг ēмтхатыс щар па̄хыӈ о̄втал ла̄п-

па̄хтым посал я̄с, аквтоп ма̄нь хас йӣвыл лап-янигмим посал ва̄та. Ня̄врем 

о̄ньщигланэ порат тав щар ма̄нь нэ̄г пēрумтахта̄лыс, ка̄сыӈ ня̄време тавēн 

тыныӈ со̄рнииг о̄лис. Ё̄рыӈ нэ̄г, щё̄ӆтыӈ нэ̄г ё̄митас. Са̄рт Апращинья акаг 

во̄раяс, ань рэ̄т порат во̄рн яланти, туп Евра па̄гылт по̄хат, такви ня̄времанэ 

самныл хо̄т ат та̄рталнэ, ӯраӆталнэ ма̄гс. Са̄в ня̄врем тав янмаӆтыс: о̄йкатэ ат 

ма̄нь ягпиганэ но̄х паттыс. Тувыл о̄йкатэ̄нт са̄т пиганэн ос хӯрум а̄гиянэн но̄х-

во̄ртсанэ̄н. Тав са̄т пиганэ щар са̄т совыт – Янгуй са̄т ня̄панэ хоӆт но̄х янимасыт. 

 


